A DITADURA DE PRIMO DE RIVERA:
Os anos 20, enmarcados dentro do período que coñecemos como de entreguerras, caracterizaranse por corresponder a unha época de desenvolvemento económico, notable desde 1923 ata 1929, “os felices anos vinte”. Desde o punto de vista político, a existencia da URSS tralo triunfo dos bolxeviques en 1917, espallará por Europa o medo á difusión do comunismo que virá acompañado pola aparición de réximes autoritarios e do fascismo, tal como sucede en Hungría (Ditadura de Horthy) e Italia (Mussolini). En España, rematada a bonanza económica da 1ª Guerra Mundial, increméntase a conflitividade social (trienio bolxevique, pistolerismo...), ó mesmo tempo que o sistema político vaise descompoñendo (fragmentación partidos políticos, gobernos de concentración efímeros...)
O GOLPE DE ESTADO DE PRIMO DE RIVERA.
Ante a evidente división e ineficacia dos partidos políticos, a impopularidade e fracaso da guerra de Marrocos, as críticas ós militares e os duros enfrontamentos sociais, o Rei vai aparecer como o único garante da continuidade política. 
Afonso XIII sempre se amosara partidario do exército ante calquera conflito que este tivera cos respectivos gobernos (crises orientais) e a súa figura aparecía implicada no desastre de Annual. Ante as 2 posibilidades para a supervivencia do réxime, ben a democratización do sistema (vía que atentaba contra o predominio das oligarquías dominantes e contra as prerrogativas do monarca) ou ben unha solución de forza encabezada por un cirurxián de ferro, que puxera remedio ós males de España, tal como defendían os rexeneracionistas, Afonso XIII acabará por amosarse partidario dunha solución autoritaria.
Sobre o golpe de Estado de Primo de Rivera danse 2 posibles interpretacións. A maioría dos historiadores pensan que Primo o que fai é matar un moribundo, un sistema da Restauración totalmente esgotado, cunha elite política desacertada, fracasados os intentos de reforma de Maura e Canalejas, cun caciquismo endémico, co fin da quenda de partidos, coa necesidade de rexeneración e con voces que demandan un cirurxián de ferro... A outra posible interpretación sostén que o golpe militar afoga uns claros sinais de evolución cara á democracia parlamentaria que se enxergaba no proxecto de reforma constitucional de García Prieto, que tralo goberno conservador de Sánchez Guerra (restablecera as garantías constitucionais, suspendidas desde 1919, abolira o estado de excepción en Barcelona e disolvera as Xuntas de defensa) promovía unha maior representatividade do Senado, a redución da posibilidade de suspensión das garantías constitucionais, a liberdade de cultos, establecemento dun sufraxio proporcional ó nº de poboación...Ademais defendía outras medidas como a aplicación de impostos directos, o incremento das Obras Públicas, a arbitraxe do Estado no mundo laboral, o recurso en África a tropas voluntarias e indíxenas...
2 factores, a actuación do goberno ó autorizar o pago do rescate dos oficiais que permanecían en mans de Abd-El-Krim e a investigación do expediente Picasso na busca de “ responsabilidades” que significara o procesamento de ducias de oficiais, incluído o xeneral Berenguer, e que ameazaba coa implicación do propio Rei, supuxeron a animadversión do exército cara ó goberno e que xurdira a posibilidade dunha intervención militar. Antes de que se presentaran as conclusións do expediente Picasso, en setembro de 1923, o xeneral Miguel Primo de Rivera lidera un golpe de Estado que establecerá unha ditadura militar. 
No Manifesto atopamos a xustificación de Primo de Rivera, Capitán xeral de Cataluña, á hora de dar o Golpe de Estado. Cun ton moi retórico, escribe no seu manifesto “ agora imos solicitar todas as responsabilidades e gobernar nos ou homes civís da nosa moral ou doutrina” Aínda que ilegal, considera a súa actuación necesaria para evitar males maiores para a patria. Ademais sostén que conta co apoio xeneralizado dos“ homes bos”  ante os graves problemas de España que padece desde a perda das colonias en 1898. Acusa á clase política, ós “profesionais” da política, de corrupción e outros males como inseguridade pública, malversación de fondos, crise agraria e industrial e sinala ó comunismo e ó separatismo como males a erradicar. o seu propósito: asumir o poder de forma breve e provisional para rexenerar a vida política corrupta e caciquil da España do momento.
Primo de Rivera preséntase como o cirurxián de ferro, reivindicado por Costa, que co apoio dos “homes bos” pretende rematar cos males que afectan a España e propón os seus obxectivos cuns planeamentos moi semellantes ós rexeneracionistas, é dicir, remate do caciquismo e o desenvolvemento económico como motor de progreso social.
O triunfo do Golpe de Estado de Primo de Rivera ten que ver coa abstención da maioría do exército, da debilidade do goberno de García Prieto, a pasividade da opinión pública e a actitude do Rei (retrasou a súa marcha a Madrid desde San Sebastián, reuniuse antes que co goberno cos seus asesores militares, o que provocou a demisión de García Prieto e, por último, a concesión do poder a Primo de Rivera). O Estado de guerra estivo en vigor desde o 14 de setembro de 1923 ó 15 de maio de 1925.
O golpe vai contar con amplos apoios: 
· dos militares (preocupados pola situación de Marrocos, o desprestixio do exército, as responsabilidades por Annual, a ameaza do expediente Picasso);  
· da burguesía, especialmente a catalá interesada no orden fronte á ameaza do proletariado, fundamentalmente o anarquista. (descontenta polo declive das ganancias empresariais e a inseguridade social en Barcelona. En conivencia co exército desde 1919, amosaranse contrarios ós gobernos liberais, ós que acusaban de políticas brandas, cando non favorables ós traballadores) 
· da oligarquía agraria, terratenentes andaluces (alarmados pola conflitividade social dos xornaleiros), 
· da Igrexa, 
· do propio rei Afonso XIII 
· e ata do propio PSOE.
O xeneral Primo de Rivera falou dun goberno de 90 días, ó final liderou a Ditadura durante máis de 6 anos.
Propón un goberno autoritario, comparable  a outros movementos que se desenvolven en Europa na época de entreguerras (fascismo italiano, goberno autoritario húngaro e  que logo se espallaría por países sen forte tradición democrática). Estes réximes caracterizábanse por un forte sentimento nacionalista, o seu carácter corporativo e a súa oposición ó comunismo e á democracia. 
O DIRETORIO MILITAR. Setembro 1923- Decembro 1925.
MEDIDAS REPRESIVAS:
· Suspéndense a Garantías Constitucionais e a propia Constitución. Disolve As Cortes. Ilegalizou as folgas e implantou o Estado de Guerra.
· Quedan baixo tribunais militares os delitos contra a seguridade e unidade da patria
· Establece a Censura de Prensa: Prohibe as críticas ó goberno e á Igrexa, censura de noticias sobre conflitos sociais, fallos xudiciais e noticias sobre o Exército e Marrocos
· Ilegaliza e persegue a anarquistas e comunistas (clausura Centros da CNT, detén líderes anarquistas e comunistas, desterros...)
· Represión de partidos nacionalistas: Decreto de persecución do separatismo: Non se pode usar en actos oficiais máis bandeira que a española ni máis lingua que a castelá. As linguas propias (catalán, vasco, galego non poden ser utilizadas en placas, anuncios, en actos litúrxicos, nin nas escolas)
O PNV foi ilegalizado e pecháronse todos os batzokis. En Cataluña ilegalízanse Estat Catalá e Acció Catalá.

MILITARIZACIÓN DAS INSTITUCIÓNS:
Baixo a explicación dun programa rexeneracionista que pretendía o “descuaje do caciquismo”, a demolición da vella política e a limpeza dos vicios e corruptelas da Administración, as medidas, claramente centralistas e a golpe de decreto que toma Primo de Rivera, van na procura do control militar sobre a sociedade civil.
· Substitución dos gobernadores civís por militares
· Creación de Delegados gobernativos. Xefes ou Capitáns do Exército, 1 por cada Partido Xudicial. Tiñan por cometido vixiar a marcha dos concellos, intervir nos problemas locais e estimular a creación do Somatén 
· Disolución de Concellos. Elíxense vocais entre os maiores contribuíntes.
· En 1924. As Deputacións deixan paso ás xestoras

AMPLIACIÓN DAS BASES DO RÉXIME:
1. SOMATËN: 
O Decreto de setembro de 1923 estende por toda España o Somatén, institución tradicional catalá, unha milicia armada que ten por obxecto auxiliar ós Corpos de seguridade en situacións de alteración do Orde. Estaba formada por “cidadáns sans”, colaboradores das autoridades do Réxime (100.000 membros en 1924. 200.000. en 1928). Mailo seu crecemento, non acadou o apoio popular esperado.
1. UNIÓN PATRIÓTICA:
Partido oficialista da Ditadura. A maioría dos seus membros procedían do Maurismo (aínda que Maura se desentendeu da Ditadura) e do catolicismo político. Viveiro para a Administración Civil, a militancia na U.P. foi condición indispensable para acceder a postos directivos en concellos, deputacións, gobernos civís e outros ámbitos da Administración.. Ë unha organización de orde, propiedade e autoridade que cimentara a Ditadura

INSTITUCIONALIZACIÓN DO RÉXIME:
Primo de Rivera pretende instaurar un réxime político corporativo a semellanza do Fascismo Italiano.
1: REFORMA ADMINISTRACIÓN LOCAL E PROVINCIAL
Aprobación dos Estatuto Municipal e Provincial.
Estatuto Municipal: Inspirada na Lei de Administración Local de Maura de 1907. Pretendía dotar de maior autonomía financeira ós concellos e maior capacidade de xestión. Permitiría mellorar os servizos, fomentar as infrastruturas e plans de urbanización.
Establecía que parte dos concelleiros debían ser elixidos por sufraxio universal e parte por sufraxio corporativo. Nunca entrou en vigor, non se chegaron a celebrar eleccións ós concellos ( a normativa electoral de 1824, rebaixaba a idade de voto ós 23 anos e incluía por primeira vez, so para as eleccións ós concellos, ás mulleres cabeza de familia) polo que todas as autoridades locais foron elixidas polos gobernadores civís.
2: INTERVENCIÓN DO ESTADO NA ECONOMÍA E NAS RELACIÓNS LABORAIS
· Creación do Consello de Economía Nacional. Órgano corporativo que desenvolve a política intervencionista do Estado na economía e que regula medidas proteccionistas.
· Integración do Instituto de Reformas Sociais no Ministerio de Traballo. Pretende regular as relacións laborais e desenvolver unha lexislación social coa creación de organizacións de arbitraxe e comités paritarios de obreiros e patronos.

SOLUCIÓN PROBLEMA MARROCOS. DESEMBARCO ALHUCEMAS.
Tralo desastre de Annual, a política de Primo de Rivera para Marrocos era a volta  das tropas a posicións seguras, a redución das forzas militares e a contención do gasto militar. Os ataques de Abd el Krim ó Protectorado francés de Marrocos van mudar esta situación. En xullo de 1925 Francia e España firman un acordo para a intervención no Rif, na que España colabora co desembarco en Alhucemas. As operacións franco-españolas resultaron todo un éxito e acabarían significando a derrota total das tribus do Rif e Abd el Krin. A vitoria de Alhucemas aportaralle un grande prestixio a Primo de Rivera.

O DIRETORIO CIVIL. Decembro 1925- Xaneiro 1930.
En decembro de 1925, consolidada a figura de Primo de Rivera grazas a factores como o control de Orde Público, a bonanza económica, o triunfo en Marrocos... A Ditadura dá un paso adiante na súa consolidación como réxime político e substitúe o Directorio Militar polo Directorio Civil, incorporando a políticos civís, Aunós, Calvo Sotelo...nos ministerios de Traballo, Facenda, Fomento co cometido de impulsar o desenvolvemento económico, o investimento público e as reformas sociais necesarias para afianzar o réxime. 
Maila incorporación de civís no goberno, o poder seguiu en mans do Ditador, axudado por mandos militares, que monopolizaban o orde público. O goberno exercía o poder executivo e lexislativo sen límites, e controlaba totalmente o poder xudicial (As Cortes continuaron pechadas e suspendida a Constitución de 1876). Os cidadáns continuaban sen dereitos cívicos, nin garantías constitucionais.
Segundo o Propio Primo de Rivera o Sistema Parlamentario estaba fracasado e era necesario impoñer un novo réxime, un Estado Corporativo, de inspiración fascista:
· Organización Corporativa do Traballo. 1926. Regulamentaba as relacións laborais mediante comités paritarios, presididos por un representante do goberno e con igual número de representantes de patróns e obreiros. A UXT apoiou esta política de regulamentación do traballo e fixación de salarios pola intervención estatal.
· Parlamento Corporativo, familia, concello e provincia, trala celebración dun plebiscito, no que por primeira vez puido participar a muller maior de 18 anos (pero non se votaba, firmábanse unhas actas a prol do Ditador).
· Asemblea Nacional: Órgano consultivo ó que se vai asignar a elaborar un anteproxecto de Constitución (redacción definitiva, xuño de 1929). O goberno controlaba totalmente a Asemblea, nomeaba ó seus membros (Altos Cargos Estado e Exército, Igrexa, Xustiza, concellos, deputacións, Unión Patriótica, Académicos), establecía o seu funcionamento...
· O proxecto de Constitución que acabará por ser aprobado, aínda que non entrará en vixencia, conxugaba caracteres corporativistas cos principios tradicionais do liberalismo doutrinario: unidade indisoluble da patria, Estado confesional, soberanía compartida de As Cortes e o Rei (xefe do executivo). Cámara única (metade corporativo, metade sufraxio directo). Amplas atribucións para un Consello do Reino formado por representantes da nobreza, altas xerarquías do Estado, Igrexa e Exército.


A ECONOMÍA
A ditadura vaise desenvolver durante os “felices anos vinte”, marcados pola expansión económica mundial. As grandes directrices económicas serán o proteccionismo arancelario  e o intervencionismo estatal na procura do autoabastecemento e o investimento para o desenvolvemento de infraestruturas, embalses...
Desenvolvemento Económico: Incremento da produción industrial e agraria:
Entre 1923 e 1930 o PIB creceu unha media dun 3%, houbo un progreso da industrialización e mesmo o peso da agricultura baixou por primeira vez do 50%, debido ó crecemento da produción industrial. Aínda que a poboación dedicada á agricultura diminuíu, a produción non o fixo grazas á mecanización e unha modesta renovación tecnolóxica. 
O incremento da produción foi máis notable na industria que creceu un 5´5% anual. Os sectores máis activos, a siderurxia, a construción, o cemento e a química, víronse impulsados polo proceso acelerado de urbanización, a estensión da electrificación...A modernización da industria levou a un aumento das importacións de bens de equipo (déficit que se vai financiar coas remesas dos emigrantes de Hispanoamérica, case medio millón entre 1923 e 1930, e a chegada de capitais estranxeiros). 
Foi unha época de diversificación industrial e concentración empresarial, co apoio estatal para a creación de monopolios. Os máis importantes foron os de petróleos e teléfonos. CAMPSA (Compañía Arrendataria do Monopolio de Petróleos S.A.) asumiu os recursos que estaban en mans de grandes compañías (Shell, Standard Oil, Texaco). O Estado reservábase unha terceira parte das accións e participaron os maiores bancos de España. O monopolio do teléfono quedou en mans da CTNE (Compañía Telefónica Nacional de España) participada pola ITT dos EE.UU.
O proteccionismo do réxime vai significar a imposición de fortes aranceis (que respondían á petición da burguesía industrial catalá). Ademais o estado subvencionou actividades económicas, concedeu vantaxes fiscais e reservou mercados á industria. Tamén creou institucións reguladoras da actividade económica como o Comité Regulador da Produción Industrial.
Co obxectivo de promover o progreso económico, o Estado promoveu un importante programa de obras públicas para desenvolver os transportes e comunicacións e a política hidráulica. Fixéronse investimentos para a modernización e eficiencia dos ferrocarrís: electrificación da rede ferroviaria, duplicación de vías, adquisición de locomotoras e vagóns. Doutra banda, ampliouse o número de estradas. Creouse o Circuíto Nacional de Firmes Especiais que permitiu a construción e mellora de 900 Km de estradas anuais.
A política hidráulica vinculábase á modernización da agricultura. Iniciouse un programa de construción de embalses, creáronse Confederacións Sindicais Hidrográficas para o aproveitamento das concas fluviais A 1ª,Ebro, permitiu por en regadío + de 70.000 Has.
A Ditadura vai incentivar o turismo. Créase o Patronato Nacional de Turismo e a rede de Paradores Nacionais (Gredos, Oropesa...).
Para facer fronte a todas estas necesidades e investimentos os gobernos tiveron que recorrer a presupostos adicionais de carácter extraordinario, e para atender ós gastos o Estado acude á emisión de débeda pública (con isto tamén se pretendía enmascarar o crecente déficit do presuposto). 
Este procedemento é o único recurso co que conta o Estado ó fracasar ós intentos de reforma fiscal que o ministro Calvo Sotelo tentara para financiar as obras públicas (primeiro a reforma para perseguir o fraude fiscal dos grandes propietarios: 3 meses para declarar valor catastral e se o declarado era un 50% inferior ó valor real podían ser expropiadas polo Estado). En 1927 un proxecto de reforma fiscal, onde se gravaba segundo os seus ingresos e cunha escala progresiva, tivo que ser retirado ante a negativa e presión das clases máis favorecidas.
Nun principio a Ditadura achegou unha grande popularidade debido á ausencia de conflitos (represión, declaración de ilegalidade da folga), a estabilidade gobernamental e o fin da guerra de Marrocos. Aínda que as condicións de traballo dos obreiros non melloraron, incrementouse a sensación de seguridade e benestar debido ós altos niveis de emprego, a estabilidade dos prezos dos alimentos, medidas de protección social(casas baratas, retiro obreiro, servizos sanitarios, descanso dominical...) e unhas relación laborais marcadas polos Comités paritarios de patróns e obreiros e o paternalismo do Estado. Pero en 1928 xa apareceron os primeiros síntomas de recesión, aínda que quedaran camuflados pola Exposición Internacional de Barcelona e a Iberoamericana de Sevilla, en 1929. 
A crise internacional deste ano, a contracción do comercio en todo o mundo (diminución de exportacións e do fluxo de emigrantes) xunto co incremento do déficit público modificaron o panorama económico. A crise de 1929, ó ser a economía española pouco industrializada (a agricultura case representaba o 50% da produción) e estar pouco ligada ós circuítos internacionais comerciais, tivo un efecto moi moderado no noso país en comparación co resto de Europa. Os efectos da crise deixáronse sentir fundamentalmente na retirada de capitais estranxeiros e a paralización e inversión das correntes migratorias, coa conseguinte caída das remesas dos emigrantes. A contracción da nosa economía tamén estivo influída pola política económica que imporán todos os países de “Empobrecer o veciño” mediante a difusión de aranceis, devaluacións... 
Valoración das políticas económicas da Ditadura:
A época da Ditadura gozou das condicións mundiais de desenvolvemento económico dos anos 20 e da “paz social” imposta pola Ditadura, pero as medidas non solucionaron os problemas de fondo da economía española: O forte proteccionismo mantivo a competitividade dos produtos españois en niveis moi baixos. A ausencia de medidas estruturais na agricultura explica a continuidade de factores como baixa produtividade, técnicas de cultivo arcaicas, precarias condicións de vida de xornaleiros, pequenos propietarios e arrendatarios. Por último, a intervención do Estado e o forte gasto público incrementou a débeda do Estado. Os principais beneficiarios do desenvolvemento económico foron a gran burguesía financeira e industrial e os grandes terratenentes.
A OPOSICIÓN E A PERDA DE APOIOS DA DITADURA
INTENTOS INSURRECCIONAIS:
Primo de Rivera superou todos os intentos de derrocar o seu réxime pola vía insurreccional armada, protagonizada fundamentalmente por:
Anarquistas: En 1924, intentona en Vera de Bidasoa, desde Francia, rematada con facilidade. A ilegalización da CNT e a súa persecución rematarán polo xurdimento dentro do anarquismo da FAI (Federación Anarquista Ibérica. Defensora de liderar a CNT e partidaria de aplicar a propaganda polos feitos e a “ximnasia revolucionaria”. 
Estat Catalá: Liderada por Maciá, a insurrección catalanista que penetra desde Francia por Prats de Molló e que pretendía a subversión xeneralizada en Cataluña, fracasa.
Sanjuanada: Valencia, 1926. Complot insurreccional cívico-militar, (Xenerais Aguilera e Weyler, Melquíades Álvarez e o Conde de Romanones) que pretendía volver á situación anterior ó golpe, fracasou antes de levarse adiante debido ás discrepancias entre os militares conxurados e as filtracións que chegaron á prensa e á policía.
Conspiración cívico-militar de Sánchez Guerra: O político conservador Sánchez Guerra conseguiu reunir a republicanos e monárquicos e militares descontentos co ditador. O Complot quedou abortado tras precipitarse á sublevación o Cuartel de Artillería de Cidade Real.
INCREMENTO DA OPOSICIÓN:
O republicanismo, dividido ata 1926, atopou en Alianza Republicana, un referente común capaz de xunguir ó Partido Radical de Lerroux, ós republicanos cataláns liderados por Marcelino Domingo, e ós republicanos reformistas de Acción Republicana, onde destacan os intelectuais Azaña e Pérez de Ayala. Participaron na oposición á Ditadura e ata no complot de Sánchez Guerra.
O PSOE: Aínda que os socialistas chegaron a colaborar coa Ditadura nos primeiros anos nas institucións de Traballo e Comités paritarios (Largo Caballero chegou a ser vocal do Consello de Estado) e beneficiáronse da súa situación de legalidade (viron incrementadas as súas seccións e o nº de afiliados, 235.000 afiliados en 1928) a partir de 1928 negáronse a formar parte da Asemblea Nacional e empezaron a distanciarse do Réxime. En 1929 PSOE e UXT declararon o rexeitamento da Ditadura.
A Universidade e os intelectuais: Durante os anos da Ditadura, o nº de universitarios en España triplicouse. En 1926 fundouse a FUE (Federación Universitaria Española) como Asociación de Estudantes, á marxe das Asociacións católicas. En 1928 convocouse unha folga en protesta da destitución do Catedrático Luis Jiménez de Asúa (suspensión de emprego e soldo por unha conferencia en Murcia. En 1929, en oposición ó réxime da Ditadura renunciou á súa condición de catedrático, ó igual que outros como Ortega y Gasset, Fernando de los Ríos..). Pouco a pouco as demandas universitarias transformáronse en mobilizacións contra o Réxime. Primo de Rivera respondeu con actuacións represivas, ordenou a ocupación militar dos centros, a perda de matrícula dos folguistas, a clausura de varias universidades. Estas medidas contribuíron á oposición dos intelectuais e dunha masa social que empeza a reivindicar xa a democracia e a República.
Incremento malestar social por mor da crise do 29. Xa desde mediados de 1929 empezou a deteriorarse a situación económica. O número de folgas e a conflitividade social aumenta. A Ditadura vai responder con numerosas detencións e a clausura de centros obreiros.
PERDA DE APOIOS:
A partir de 1929 empezaba a ser evidente que a creación e consolidación dun Estado autoritario corporativo xa non tiña posibilidades de facerse realidade.
Somatén e Unión Patriótica, non chegaron a converterse nas organizacións de masas esperadas. Volveranse rfuxio de caciques e arribistas e acabarán por limitar a súa actividade como auxiliar das forzas represivas.
Asociacións de Propietarios Rurais, Sindicatos Católicos e Organizacións patronais: Acabaron por dar de costas á Ditadura pola súa oposición ´s medidas de Primo de desenvolvemento dos Comités Paritarios agrícolas, ás leis de arbitraxe laboral e ós proxectos de reforma fiscal de Calvo Sotelo.
O Rei: retiroulle a súa confianza e procuraba acadar apoios para restablecer a situación anterior á Ditadura.
O Exército: En 1926, cando Primo impón o ascenso por méritos, entra en conflito co corpo de artillería, pois os membros deste corpo se comprometían a renunciar a calquera ascenso por méritos, admitindo como único criterio a antigüidade. As reticencias e protestas do corpo de artillería levan a disolución do Corpo de Artillería, suspensións de emprego e soldos, establecemento da Lei marcial. Aínda que Primo irá adoptando medidas conciliatorias, o número de militares descontentos irá en aumento.

[bookmark: _GoBack]En xaneiro de 1930 Primo consultou cos capitáns xerais na procura dunha “moción de confianza”. A maioría respondeu con ambigüidade ou inhibiuse (o único que lle amosou o seu apoio foi Sanjurjo) e Primo de Rivera presenta a súa dimisión ó Rei.

